
105.





Stavano appriesso co no grugno amaro

Chille, che pe despietto, o pe pazzia,

L’arma a forza da cuorpo se cacciaro,

Mà llà chiagneano mo sta frenesia.

Mò pe campare pagarria no paro

Ogn’uno d’huocchie, e non se curarria,

Non mangiare autro che pane, e cepolle,

E sudare a la zappa le medolle.






106.





Mà li sospire jettano a li viente,

Ca contrarie le sò tutte li Fate;

E de Stige le tene la corrente

Co nove giravote ’mpresonate.

E chillo truono llà sempe se sente,

Ascite de speranza, ò vui, ch’entrate.

Le campagne a sto luoco erano accanto

Che pigliano lo nomme da lo chianto.

Quante n’accise chillo perro Ammore,

Ntrà vuosche de mortelle se ne stanno

Lloco annascuse; e chillo tradetore,

Si bè sò muorte, le và tormentanno.

Nc’è Fedra, e Procri; Erifela lo core

’Nchiajato da lo figlio và mostranno:

Nce stava Evadna, e Pazife marvasa,

Che co no toro ’ncornacchiaje la casa.

Stava aunita co chesse Laodamia,

E Ceneo, ch’era primmo giovaniello,

Pò femmena se fece pe la via,

Pò tornaje n’autra vota sbarvatiello.

Eccote chiena de malenconia

Jeva pe tutto chillo voscariello,

Dedone attuorno co la soa feruta

Fresca, comme si mò l’havesse havuta.




Quam

